REKLI SU O POSLANIKU, A.S.
Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike.

Braćo moja u Dini Islamu! Čovjek ne zna vrijednost neke blagodati sve dok je ne izgubi. Tako je sa svim dunjalučkim blagodatima, a tako je i sa vjerskim blagodatima. Činjenica je, nažalost, da su mnogi muslimani izgubili Poslanika, s.a.v.s. U njihovim životima poslanikovi sunneti (praksa) nisu našli mjesta. I da stvar bude još gora, oni nisu ni svjesni da su, nakon Uzvišenog Allaha, izgubili najveću vrijednost u životu. Onoga radi koga je sve stvoreno, onoga koji je vodič na Pravome putu, onoga koji će biti šefa'adžija i spas na Ahiretu onima koji ga ne izgube. 
S druge strane, kada neki časopis objavi karikature o Poslaniku, a.s., oni se naljute, jer ih te karikature vrijeđaju, a ne vide koliko oni vrijeđaju Poslanika, a.s., kada ne slijede njegov Sunnet.

Zato je, braćo moja, naša stalna obaveza da čitamo Poslanikove, a.s.v.s., hadise i da ih koliko je god moguće primjenimo u svom životu, zatim, da drugima govorimo o Poslaniku, s.a.v.s., i prenosimo im njegove hadise s ciljem da ih i oni primijene, i, konačno, kad god Poslanik, s.a.v.s., izađe iz našeg života, da ga odmah vratimo nazad, u naš život, u naše srce.
Braćo moja, mi nekada ne vidimo i ne znamo pravu vrijednost neke blagodati sve dok nam drugi na nju ne ukažu. S toga, danas želim s vama da podijelim nekoliko izjava, koje su poznate nemuslimanske ličnosti izrekle o našem Miljeniku, s.a.v.s.
MAHATMA GANDI, indijski politički i duhovni vođa je rekao: "Želio sam saznati sve o čovjeku koji danas neosporno vlada srcima miliona ljudi. Uvjerio sam se u potpunosti da Islam nije mačem sebi osigurao mjesto u današnjem životu. To je uradila stroga jednostavnost i krajnja skromnost Poslanika, njegovo striktno ispunjavanje obećanja, izuzetna posvećenost svojim prijateljima i sljedbenicima, hrabrost i neustrašivost i apsolutna vjera u Boga i u svoju misiju." (u članku za list ''Young India'' 1924.)

WILLIAM MONTGOMERY WATT, škotski historičar veli: ''Njegova spremnost da se podvrgne progonima zarad svojih vjerovanja, visokomoralan karakter ljudi koji su vjerovali u njega i smatrali ga svojim vođom, veličanstvenost njegovog konačnog ostvarenja – sve potvrđuje njegov suštinski integritet. Tvrditi da je Muhammed bio varalica postavlja više problema nego što ih rješava. Pa ipak, nijedna velika historijska ličnost nije tako potcijenjena na Zapadu kao Muhammed.''  (u knjizi "Mohammad at Mecca" (Muhammed u Meki), Oxford, 1953., str. 52.)
GEORGE BERNARD SHAW, irski književnik i nobelovac je zapisao: ''Ja sam proučavao tog predivnog čovjeka i, prema mom mišljenju, daleko od toga da je antikrist, on zaslužuje da ga zovemo Spasiocem čovječanstva. Vjerujem da, kada bi čovjek kao on preuzeo upravljanje modernim svijetom, uspio bi riješiti probleme i bili bi ostvareni tako željeni mir i sreća.'' (u ''The Genuine Islam", Vol. 1, No. 8, 1936.)

THOMAS CARLYLE, britanski historičar veli: ''Uistinu, ja Muhammeda volim zbog njegovog čistog karaktera, čistog od svakog licemjerja i izvještačenosti, ponikao u pustinji, bio je čovjek nezavisnog mišljenja, koji samo o sebi sudi, ne tvrdi za sebe ono što nije. Nije bio ohol, ali nije bio ni ponižen, potlačen. Slobodno i jasno korespondira s bizantskim i perzijskim carevima, upućujući ih na obaveze oba svijeta. Znao je sebi mjeru, u teškim ratovima s arapskim plemenima nije se libio snagu upotrijebiti, ali, također, nije u njima zaboravio na milost, plemenitost i oprost. Muhamed se nije žalio na život na ovom svijetu, niti se hvalisao s drugim.'' (u knjizi "O herojima i slavljenju heroja", 1840.)
BOSWORTH SMITH, američki protestantski biskup veli: ''On je bio car i papa u jednom, ali on je bio papa bez papinskih pretenzija i car bez carskih legija, bez stajaće vojske, bez tjelohranitelja, bez palače, bez fiksnih prihoda. Ako ikada ijedan čovjek bude imao pravo da kaže da je vladao Božijim pravom, to je Muhammed, jer on je imao svu moć bez njenih instrumenata i bez njene podrške.''  (u knjizi "Mohammad and Mohammadanism", London, 1874, str. 92.)

ANITA RAI, književnica i publicistica je zapisala: ''Za mene je dovoljno da je Muhammed najveći feminist kojeg je svijet imao do sada, a o tome se tako malo zna. Lično sam neizmjerno zahvalna Muhammedu, koji ne samo da je suosjećao s plačnim glasom očajne i potlačene žene, već je poduzimao sve važne mjere protiv arogantnog i nasilnog ponašanja, kako bi joj olakšao bol i ojačao je koliko je to tada bilo moguće. Stoljećima i stoljećima, žena je preklinjala i puzila ispred svog muškog gospodara, sa srcem bolno punim molbi za pravdu, osjećajući pri tom da je niko ne sluša i da joj se ne obraća. Muhammed je to promijenio zauvijek.'' (u knjizi ''Muhammad - Uncovering the True Story'', London, Starsighter Limited, 2006.)

Braćo moja! Naš Poslanik, s.a.v.s., će se na Sudnjem danu ponositi brojem svojih sljedbenika. Zato se navrijeme zapitajmo – da li smo mi u toj skupini kojom će se Poslanik, a.s., ponositi? Odnosno, zapitajmo se da li smo mi ponosni na to što smo sljedbenici Muhammeda, a.s.?
Molim Dragog Allaha da nam istinu pokaže kao istinu i pomogne nam da je slijedimo, i da nam laž pokaže kao laž i pomogne nam da je izbjegnemo. Amin. 
